
Inleiding

Uitstekende resultate is reeds behaal met die gebruik van voerensieme om die benutting van
koring, gars, hawer en triticale te verbeter vir hoenders en jong groeiende varke (Brand, 1997).
Ensieme word dan ook reeds standaard in 95% van braaikuikenvoere in die UK ingesluit. Die
ensieme werk hoofsaaklik in op die pentosane (xilose en arabinose), die belangrikste bestanddeel
van die NSP, die hoofbestanddeel in die endospermwande van die graan (Henry, 1985;
Mares & Stone, 1973). Pentosane verhoog die viskositeit van die digesta in die
spysverteringskanaal en werk negatief in op die absorpsie van koolhidrate, aminosure,
minerale, vitamine en vet (Marquard et al., 1979). Heel selwande omsluit ook verder die
voedingstowwe sodat absorpsie nie in die dunderm kan plaasvind nie (Hesselman, 1983).
Ensieme, byvoorbeeld pentosanase, help met die afbraak van pentosane in die endosperm
van die graan om sodoende meer voedingstowwe vir vertering en absorpsie beskikbaar te stel
(Petterson & Arum, 1988). Volgens Wenk (1989) bestaan die moontlikheid dat ensieme
koolhidrate afbreek tot monosaggariede wat in die dunderm geabsorbeer word. Afbreking deur
mikrobiese werking en die vrystelling van vlugtige vetsure word dus verhoed en tot 35% meer
energie kan op die manier beskikbaar gestel word (Wenk, 1989).

Beide lupine (7.3%; Jacyno et al., 1992) en kanola (17.9%; Bell, 1993) is hoog in pentosane
oftewel nie-stysel-polisaggariede (NSP). Die waardes is selfs hoër of vergelykbaar met die NSP
in graan (Tabel 1). Baie min werk is egter tot op hede wêreldwyd gedoen om die invloed van
spesifieke ensieme op die pentosane in kanola en lupine te toets.

Tabel 1: Nie-stysel-polisaggaried samestelling van graan, lupine, kanola en ander
proteïenbronne

Tipe graan Totale pentosane*
Koringa 62.0
Koringb 66.3
Koringc 66.4
Rogb 84.9
Rogc 121.7
Triticaleb 66.3
Triticaleb 75.5
Garsb 56.9
Hawerc 76.5
Lupined 73.0
Voererted 47.6
Kanole 179.0
aAman (1988)
b Henry (1985)
cSaini & Henry (1989)
dJacyno et al (1992)
eBell (1993)
* Som van arabinose, xilose en uraansuur
(a,b,c verkry van Wiseman & Imborr, 1990)

Roggewassade bevat ook NSP in die vorm van oligosaggarides, hemisellulose en pektien. Alfa
galaktosides in lupine vorm deel van die oligosaggorides. Hierdie bestanddele benadeel ook die
benutting van hierdie peulgewasgrane.

Aanduidings vanuit die literatuur dui daarop dat spesifieke ensieme vir lupine en kanola die
benutting daarvan vir hoenders en varke kan verbeter (Charlton, 1998). Baie faktore kan
egter die doeltreffendheid van die werking van ensieme beïnvloed soos kultivar (Rotter et al.,
1989), rypheid met oes (Hesselman & Aman, 1986) en die gebied waar geproduseer
(Charlton, 1998). Dit is dus noodsaaklik dat plaaslik geproduseerde proteïenbronne vir die
moontlike verbeterde benutting deur hoenders en varke deur ensiemwerking
getoets word. Spesifieke ensiemkombinasies sal ook vir hierdie bronne vir ons plaaslike
bronne opgemaak moet word (Persoonlike mededeling, Patrick Charlton, Altech
Biotechnology, UK).

